
                                                        КІРІСПЕ 

     Егеменді еліміздің тірегі - білімді ұрпақ. Президентіміз И.А. Каримов 

«Біз талантты, батыл балаларымызға, перзенттерімізге білім және мамандық 

шыңдарын егелеуі үшін қанат беруіміз керек
1
»- дейді. Білім бастауы орта 

мектепте берілетіні айқын. Осыдан да  орта мектепте әр түрлі пәндер 

тоғысып, оқушы білімін дамытып, қабілетін сомдауға үлес қосады. Күнде 

өзгеріс болып жатқан бүгінгі таңда халқымыздың арғы-бергі тарихы мен 

дәстүрін, тарихи асыл мұраларымызды біліп, қастерлеп, бүгініміз бен 

келешегіміздің нәрлі қайнарына айналдыру. Өмір қажеттілігінен туындап 

отырған әрқайсымыздың азаматтық, перзенттік  п а р ы з ы м ы з .  

Білім беру жүйесінің негізгі ордасы мектеп екенін ескере отырып 

оқушыларға белгілі бір көлемдегі білім - білік, дағдыларды меңгертумен 

бірге табиғат, қоғам, адам, айналаны, қоршаған дүние туралы танымын 

қалыптастыру, оның жеке басының қасиеттерін жан-жақты дамыту, жоғарғы 

адамгершілік принциптерге тәрбиелеу бүгінгі күннің басты талабы. 

Бүгін мектеп табалдырығында жүрген әрбір өскелең жас ұрпақ - ол 

ертеңгі қоғам иесі. Сондықтан да оқытуды мектеп қабырғасынан бастап 

оқушыларға сапалы білім мен саналы білім, тәрбие беру, халықтық 

педагогиканың нәрлі қайнарымен сусындатуды болашақ ұстаз білуі тиіс.  

Еліміз егемендікке ие болып Қазақстан өз алдына мемлекет мәртебесіне 

жетіп, бүкіл әлемге, жер жүзіне өзінің елдігін, саясатын таныстырып жан-

жаққа жетіп отыр. 

"Мектеп - қазақтарға білім берудің басты құралы ... Ал біздің барлық 

үмітіміз, қазақ халқының келешегі осы, тек қана осы мектептерде
2
" - деп 

Ыбырай Алтынсарин атамыз айтқандай, бүгінгі мектептерден де қоғамның 

үміті мол. 

                                                 
1 Каримов И.А. Юксак маънавият – енгилмас куч. Т. Маънавият. 2008. 
2 Алтынсарин Ы. Қазақ хрестоматиясы. А.,2006 



Қазіргі уақытта педагогика ғылымының бір ерекшелігі – баланың 

тұлғалық дамуына бағытталған жаңа оқыту технологияларын шығаруға 

ұмтылуы. «Педагогика технологиялар – бұл білімнің; басымды 

мақсаттарымен біріктірілген пәндер мен әдістемелердің; оқу – тәрбие 

процесін ұйымдастырудың өзара ортақ тұжырымдамамен байланысқан 

міндеттерінің, мазмұнының, формалары мен әдістерінің күрделі және ашық 

жүйелері, мұнда әр позиция басқаларына әсер етіп, ақыр аяғында оқушының 

дамуына жағымды жағдайлар жиынтығын құрайды
3
». 

    Бүгінгі таңда П.М. Эрдниевтің дидактикалық бірліктерді шоғырландыру 

(УДЕ) технологиясы, Д.Б.Эльконин мен В.В.Давыдовтың дамыта оқыту 

технологиясы, Ш.А.Амонашвилидің ізгілікті – тұлғалық технологиясы, 

В.Ф.Шаталовтың оқу материалдарының белгі және сызба үлгілері негізінде 

қарқынды оқыту технологиясы, П.И.Третьяковтың, К.Вазинаның модулбді 

оқыту технологиясы, В.М.Монаховтың, В.П.Беспальконың және басқа да 

көптеген ғалымдардың технологиялары кеңінен танымал. Ж.А.Қараевтің, 

Ә.Жүнісбековтың, Жанпейісованың және т.б. ғалымдардың оқыту 

технологиялары белсенді түрде қолданылуда. 

   Өзбекстан Республикасының «Білім туралы» Заңында оқыту формасын, 

әдістерін, технологияларын таңдауда көп нұсқалық қағидасы бекітілген, бұл 

білім мекемелерінің мұғалімдеріне, педагогтарына өзіне оңтайлы нұсқаны 

қолдануға, педагогикалық процесті кез келген үлгімен, тіпті авторлық 

үлгімен құруға мүмкіндік береді. 

Дәстүрлі сыныптық – сабақ жүйесінің барлық элементтерін  және  

сабақты құрастыру технологияларын қолданумен қатар, мұғалім келесі 

педагогикалық технологияларды пайдалана алады: ойын технологиялары, 

проблемалық оқыту, оқу зерттеуін ұйымдастыру технологиясы, жобалау 

әдісі, ақпараттық – коммуникативтік технологиялар. Осылардың ішіндегі 

жоболау технологиясына тоқталамыз.  

                                                 
3 Жанпейісова М.М. Модульдік оқыту технологиясы оқушыны дамыту құралы ретінде // ХХІ ғасыр: оқытудың 

инновациялық технологиялары. Алматы, 2002. 

 



   Жобалау технологиясы  - оқыту технологиясының кең таралған түрлерінің 

бірі. Жобалық технология оқушылардың іс-әркетін түрлендіріп кеңіте түседі. 

Жобалауға арналған жұмыс бір тақырыпта балалар ұжымының және 

зерттеудің әртүрлі бағытын жалпылайтын жұмыс. Оқушылардың ғылыми 

жобалардың пайдалылығы аздаған болса да зерттеу жұмысын жүргізіп, оның 

әдіс-тәсілдерінде болады. 

 Жобамен жұмыс істеудің басында мұғалімге қажеттісі 

 • Жобаға қатысты оқу мақсаттарын, оны әдістемелік және дидактикалық 

қамтамасыз етуді ойластыру; 

 • Жобаға қатысушылардың санын анықтау; 

 • Бұл жоба бір пәннің арнасында, әлде бірнеше анықтау; 

 • Жобаның орындалуын бір мұғалім, әлде мұғалімдер тобы жүзеге асыра ма, 

соны шешу; 

 • Зерттеудің орындалуының уақытын, мерзімін белгілеу; 

 • Ақпарат көздерін анықтау (кітапша, кеңес дәріс, анкеталар, бақылау, 

теледидар, арнайы әдебиет, білім беру мекемелері, т.б.) 

    Менің кәсіптік бітіру жұмысымда таңдаған тақырыбым: 

«А.Құнанбаев аудармаларын, қара сөздерін жобалап оқыту»деп аталады. 

Қазақ әдебиетінің көгіндегі жарық жұлдызы ұлы Абай мұрасын танып білу, 

терең меңгеру оңай іс емес. Абайдың мұрасы – қазақтың ең қасиетті 

қазынасы. Заманалар ауысып, дүние дидары өзгерсе де халқымыздың Абайға 

деген көңілі айнымайды, қайта уақыт өткен сайын оның ұлылығының тың 

қырларын ашып, жаңа сырларына қаныға түседі. Абай өзінің туған халқымен 

мәңгі – бақи бірге жасайды, ғасырлар бойы қазақ елін жаңа биіктерге, асқар 

асуларға шақыра береді.  

  Бұл тақырыпты таңдаудағы мақсатым: Абай еңбектерінің негізінде 

әдебиет сабақтарында оқушылардың Абай және  оның шығармалары туралы 

білімдерін, білік, дағдыларын қалыптастыру. Абай шығармаларын оқушылар 

арасында тұрақты насихаттап, мағынасына терең бойлап ұғынып – түсіне 

алсақ, өткен заманды, елдің жайын, халықтың тағдырын, ой-арманын тани 



аламыз. Сол арқылы кешегі мен бүгінімізді, келешегімізді бағдарлаймыз да 

пайымдай аламыз. 

   Тақырыптың өзектілігі: Қазіргі кезеңде білім беруде жаңа технологиялар 

арқылы оқыту ісі күннен - күнге өзекті болып келеді. Осы технологиялардың 

ішінде  жобалау әдісі арқылы оқыту – оқушының өз бетімен үйрену 

қабілеттерін жетілдіруіне игі ықпал ететін тиімді жүйе болып табылады.  

    Оқушылардың ойлау қабілеттерін дамыту және өз бетінше білімдерін бір 

жүйеге келтіру мақсатында ақпараттық оқыту жүйесіндегі жобалау 

технологиясын қолдана бастадық.  

    Жобалау технологияның маңыздылығы – оқушылардың әр саладан 

алған білімдері үлкен мәселені шешуге мүмкіндік береді. Жоба түсінігі 

бойынша алынып отырған идея теориялық және практикалық тұрғыда 

шешіледі. Осы технология белгіленген нәтижеге жетіп, қорытынды шығаруға 

бағытталған. Қорытындыға жету барысында оқушылар ойланып, мәселені 

шешу барысында алған білімдеріне сүйене отырып ізденеді. Кез келген 

уақыт мерзімінде оқушылардың жекеше, жұптық, топтық жұмыс істеу 

іскерліктерін әрқашан жобалау тәсілі бойынша іске асырылады. 

Сонымен қатар оқушылар интелектуалдық, шығармашылық және 

коммуникативтік істерін дамыта алады.Осы технологияның тағы бір тиімді 

белгілерінің бірі – оқушының оқу белсенділігі. Бұл технологияның бір 

ерекшелігі сабақтың негізгі кезендерінің бәрінде оқушыларға 

шығармашылық жұмысты ұсынуға болады. 

Дипломдық жұмысымның міндеттері:  

1 .  Теориялық-әдістемелік материалдарға сүйеніп, мектеп оқушыларына   

Абай шығармалары арқылы таным-түсініктерін, сөйлеу мәдениетін 

дамытудың, қалыптастырудың  негіздерін анықтау. 

2. Қазақ халық педагогикасында құлықтық мәселелерге талдау 

жасау және олардың Абай еңбектерімен байланысын анықтау 

арқылы құлықтық тәрбиенің мәселелерін анықтау. 

3.    Қазіргі күндегі  озат тәжірибелерге талдау жасау. 



4.  Әдебиет сабағында оқушылардың Абай туралы білімдерін, білік, 

дағдыларын зерттеу. 

5. Әдебиет сабағында Абай шығармаларының тәрбиелік мәнін анықтау, 

қалыптастыру      туралы      философтардың,      психологтардың, 

әдебиетшілердің еңбектері, т.б. 

 

    Бітіру жұмысымның ғылыми жаңалығы. Жоба тапсырмаларын 

орындау үстінде көбінесе оқушылар жұптасып, немесе үш-үштен бірігіп, 

немесе шағын топпен жұмыс істейді. Табысқа жету ұжымдағы әрбір мүшенің 

тілдік қатынасқа құрылған жоба тапсырмаларын дұрыс орындауына және 

ұжымның жаппай ұйымшылдықпен жұмыс істеуіне байланысты.  

Жобада оқытушы сарапшы, үйлестіруші немесе қосымша мәліметтерді 

беруші рөлін атқарады. Өз күшімен жоба-тапсырманы орындауда тіл 

үйренушілер өз жұмыстарын жоспарлау, оның нәтижесін болжау, бірігіп 

жұмыс істеу сияқты өз бетінше жұмыс істеу тәсілдерін меңгереді.  

   Зерттеу әдістері: Зерттеу мәселелері бойынша философиялық, 

психологиялық,  педагогикалық, тарихи-этнографиялық, теориялық және 

әдістемелік әдебиеттерге сүйеніп теориялық іс-тәжірибелерімен танысу және 

орта сыныптарда жүргізілген іс-тәжірибелерді сараптау.  

   Зерттеу пәні: Әдебиет оқыту үдерісінде оқушылардың құлық тәрбиесін 

қалыптастыру. 

Дипломдық жұмысымның құрылысы: Кіріспе, негізгі, қорытынды және  

пайдаланылған әдебиеттер тізімінен тұрады. 

   Жобалау әдісі ХХ - ғасырдың технологиясына кіріп басқа елдерде 

бұрыннан қолданылса да, біздің елде тек соңғы  жылдарда ғана қолданылуда. 

Жобаны ғалымдар пәндік-мазмұндық белгілеріне қарай, үйлестіру сипатына 

қарай, әрекет түріне қарай, жобаға қатысатын адамдар санына қарай, 

жобаның жүру мерзіміне қарай бірнеше түрлерге бөледі.  

Пәндік-мазмұндық белгілеріне қарай шағын жобалар және пәнаралық 

жобалар деп, үйлестіру сипатына қарай ашық және жабық деп, әрекет түріне 



қарай ізденушілік жоба, шығармашылық жоба, ақпараттық жоба, рөлдік 

ойындар түріндегі  жобалар, тәжірибеге арналған жобалар деп бөлінеді. Атап 

айтқанда, бір жобаның аясында оқушылар ізденушілік те, шығармашылық та, 

ақпараттық та жұмыстар жүргізеді.  

Жоба әдісін қолдануда оқушылар өз бетімен қажетті хабарды  жинауға 

дағдыланып, өздік шығармашылық қабілеттерін артырады. Жоба әдісінің 

басты мақсаты – тәжірибе жүзінде орындауға бағытталған белгілі бір 

міндеттерді немесе әр сала бойынша білімдерін толықтыруды талап ететін 

маңызды тапсырмаларды орындау барысында студенттің өздігінен білім 

алуына жағдай жасау.  

    Қорыта келгенде, мектепте жобамен жұмыс технологиясын қолдану жеке 

тұлғаны дамыту бағытында оқушылардың өз бетімен хабарды жинауға, 

сараптау, тиімді де тиісті қорытынды жасауға, өз ойын дәлелдеуге, сөздік 

қорын толтыруға, сөйлеу тілінің мәдениетін тиімді үйренуге, эстетикалық 

талғамын дамытуға үлкен үлес қосады. Оқушылар жобалау әдісімен 

жүргізілетін жұмыс барысында өздерінің оқытушыға беймәлім таланттарын 

көрсетуге мүмкіндік алады. Олар ұйымдастырушылық  қабілеттерін 

арттырады. Сондықтан, жобалау әдісі студенттерді жан-жақты дамытуда ең 

озық әдіс деуге негіз бар.  

 

 

 

 

 

 

 

 

 

 



 

 
 

       1. ТАРАУ.  Абай  – әлемдік  маңызы   бар  тұлға 

      Абай - әлемдік маңызы бар тұлға. Ол өз оқырмандарымен  жан сезімін 

ғана емес, философиялық көзқарасына ықпал еткен, сан-саладағы терең 

білімін бөліскен ақын әрі ойшыл. Ол шын мәніндегі көзі ашық оқыған адам. 

Оның кеудесінде Тәңірінің өзі дарытқан бастаулар бар. Абай философиясы 

Еуропаның классикалық философиясының адамгершілік идеяларымен ғажап 

үндесіп жатыр
4
. 

    Абай –қазақтың ұлттық философиясының негізін салушы, жаратылыстың 

құпиясына,табиғат пен қоғамның, адам мен заманның сырына терең бойлаған 

кемеңгер ойшыл, данышпан ақын, тарихи тұлға.  

     Халық тарихи дамудың қаншама асуларынан асып, қандайлық биігіне 

көтерілсе де Абай аты мен Абай сөзі әрдайым оның аузындағы жыры, 

көкірегіндегі иманы, санасындағы ұжданы болып қала береді
5
.  

       Қазақ әдебиетінің көгіндегі жарық жұлдызы ұлы Абай туралы Қазақстан 

Республикасы  Елбасы Н.Назарбаев «Абайдың мұрасы – қазақтың ең қасиетті 

қазынасы. Заманалар ауысып, дүние дидары өзгерсе де халқымыздың Абайға 

деген көңілі айнымайды, қайта уақыт өткен сайын оның ұлылығының тың 

қырларын ашып, жаңа сырларына қаныға түседі. Абай өзінің туған халқымен 

мәңгі – бақи бірге жасайды, ғасырлар бойы қазақ елін жаңа биіктерге, асқар 

асуларға шақыра береді,- деп көрегендікпен айтқан сөзін іс жүзіне асыру 

ұрпақтан-ұрпаққа жалғаса бермек.  

     Абай мұрасын танып білу, терең меңгеру оңай іс емес. Дегенмен Абайдың 

осы тереңнен тартқан әдебиет саласындағы тамырларын насихаттауда 

Оқытушылар жаңа талап тұрғысынан түлетіп, жаңартып жаңа серпінмен 

ізденіс танытуда. 

                                                 
4 Федерико Майор, ЮНЕСКО-ның бас директоры. «Аңыз адам» журналы.,№5 2010 
5 Әуезов М.Уақыт және әдебиет. Алматы,1962. 

 



Абай – ұлы ақын, Абай – дара. Абай – ұлы ойшыл, Абай – дана. 

         Иә, Абай – ұлы ақын, Абай – дара дегенде оның поэзиясына әдеби, 

музыкалық бүкіл шығармашылық мұрасына тән жаңашылдықты айтамыз. 

Абай – ұлы ойшыл, Абай – дана дегенде де оның үлкен философиялық ой 

толғаған жеке туындыларын есепке алумен шектелмей, қоғамдық өмірдің 

сан-алуан салаларына қатысты дүние-болмыс, заман ағымы, халық тағдыры 

туралы аса маңызды ой-пікірлерін тұтас алып, замандастары мен кейінгі 

ұрпақтарының ой-санасын жаңа белеске көтерген зор мәнін ескере отырып 

айтамыз. Оның жаңашылдығы мәдениеттегі, әдебиеттегі, қоғамдық ой-

санадағы дәстүр мен жаңашылдықтың жалғасатынын танытады. Ол ақын 

поэзиясының, әдеби мұрасының халықтық сипатынан туындайды. Абайдың 

озық ойшылдығы – халық даналығының биік көрінісі. Абай туған халқының 

арман-мүддесін де, жалпы адамзаттық мұраттарын да терең түсіне алды. 

Оның көршілес, жақын елдермен жанасып, дүние жүзінің озық әдебиеті мен 

мәдениетіне қол артуға ұмтылғаны да дәуір талабын аңғара білгендігінен. 

Сондықтан да Абай өткен тарихымыз ғана емес, бүгінгі асыл мұрамыз және 

алдағы мақсат-мұратымызды айқындап бере алатын келешегіміз. Абай – 

бүгін де жастардың ақылгөйі, ұлы ұстазы, жақсылардың жанашыры. Абай 

десек, Абай туралы ой толғасақ, бүгін біз елдің елдігін, егемендігін, берекелі 

болуын қоса ойлаймыз.  

         Абай поэзиясы казақ әдебиетіндегі мүлде жаңа құбылыс, жаңа кезең 

болғанын айта отырып, ақынның шығармашылық өнерінің негізгі тірегі, 

сарқылмас қайнар көзі – халық поэзиясы, жүздеген жырау, жыршы, 

ақындарды туғызған халықтың сан ғасырлық бай әдеби мұрасы дейміз. 

Халық поэзиясымен терең тамырластығы Абайдың ақындық тұлғасына ана 

сүтімен біткен қасиеті ұлттық, даралық сипат бергені даусыз. Сонымен қатар 

ол алғаш ақындыққа бой ұрған кезінен бастап шығыс ақындарының өлең-

жырларын көп зерттеп, кейінірек өнерде тың, жаңа өріс іздеген тұсында орыс 

классиктерінің (еуропа ақындарының да) шығармаларынан мол әсер алғаны 

талассыз.  



         Абайдың алдындағы ақындардан Бұқар, Дулат, Шортанбай, Мұрат, 

Махамбетті айрықша бөліп айтуға да болар еді. Сонда Бұқарды тамыры ерте 

дәуірден тартылатын, исі қазақ жыраулық поэзиясының ең көрнекті өкілі, 

насихат, ғибрат түріндегі толғау, терме жырлардың асқан шебері деуімізге 

болады. Ал Дулат, Шортанбай, Мұратты Абайға жақын, тікелей жалғас 

заманның, сол замандағы қоғам өмірінің күрделі қайшылықтарын айқын көре 

білген, әлеуметтік мәселелерді терең толғаған ақындар ретінде атаймыз.  

         Абай шығармаларында алдымен мейлінше мол, әр қырынан көрінетін, 

әрине, ақынның өз бейнесі, өз тұлғасы. Лирик ақын қоғам өмірінің 

шындығын өз көңіл-күйін білдіру арқылы, өз сезім толғаныстары, ой-

толғамдары арқылы танытады.  

         1886 жылы жазылған "Қартайдық, қайғы ойладық, ұйқы сергек", соған 

іле "Қартайдық, қайрат қайтты, ұлғайды арман", "Көңілім қалды достан да, 

дұшпаннан да" өлеңдерінде Абай замана жайын толғай, әр топ өкілдері, әр 

алуан адам мінезі, іс-әрекетіне көз жібереді. Бұл өлеңдер алдымен ақын 

ойының тереңдігімен, еркін төгіліп отыратын оралымдығымен, қоғамдық 

өмір құбылыстарының мәнін ашып, айқын бағалап, талдап беруімен 

тартымды. Және бір назар саларлық жай – Абай "Қартайдық, қайғы ойладық" 

деген сияқты өзінің қамыққан, қажығандай көңіл-күйін осы өлеңдердің 

бастапқы жолдарында ғана айтады. Осылай барып, ішкі сырын ақтаратын рай 

көрсетеді де, одан әрі бірыңғай айналадағы өмір, әртүрлі адамдардың 

жағымсыз іс-әрекеттері, қарекет-мінездері туралы айтуға ойысады. Ақынның 

өзі өмір сүрген ортаны, тағдырдың талқысына түсіп, шырқы бұзылған 

халықтың, ел-жұрттың бейнесін асқан көркемдік шеберлікпен суреттейтінін 

"Қалың елім, қазағым, қайран жұртым" өлеңінде айқын аңғарамыз. Осы 

өлеңде, домбыра сазындағы алғашқы құлақ күйіндей болып, жүрек 

толқытатындай жылы леп беретін "қазағым", "елім", "қайран жұртым" деген 

ақын туған халқы үшін жаны ашып, елжіреп отырғанын көрсететін сөздер 

онан кейінгі айтылғанның бәріне басқаша мағына, өзгеше реңк дарытады. 

Дәл осындай терең толғаныстан шыққан сыншылдыққа толы өлеңде мұндай 



сезім жылылығы кездесе бермейді. Сондықтан да елдің күйзелген жағдайын 

аңдататын:  

 Ұстарасыз аузыңа түсті мұртың,  

 Жақсы менен жаманды айырмадың.  

 Бірі май, бірі қан боп енді екі ұртың, –  

еген сипаттаулар жалпақ жұрт туралы айтылса да, артық айтылғандай 

сезілмейді. Ондай сөздерді де, немесе:  

Бет бергенде шырайың сондай жақсы,  

 Қайдан ғана бұзылды сартша сыртың, –  

дегенді де барлық адамға, сол кездегі қазақ атаулыға түгел бірдей қатысты 

көрмей, нысаналы жеріне барып тиетін сөз деп түсінгендейміз. Қажет деген 

жерінде ақын сөз тигізетін адамдар тобын саралап, бөліп айтады. Мысалы, 

"ұқпайсың өз сөзіңнен басқа сөзді" дегені өңкей қырт, мылжың адамдарға 

қатысты болса, "Бас-басына би болған өңкей қиқым" дегені елдің сиқын 

бұзып жүрген, қолындағы күші азайған ұлыққа, мансабы жоғары шенеунікке 

бағынышты болыстарға қатысты
6
.  

         Абай поэзиясындағы бірнеше өзекті, маңызды тақырыптар түйісіп, 

шоғырланып келетін өлең – "Сегіз аяқ". Осы өлеңінде ақын елдің берекесін 

кетіріп, көзін аштырмай отырған бір-бірімен дауласу, қастасу, домалақ арыз 

беру секілді жаман әдеттер екенін нақтылап көрсетеді.  

         Елді бірлікке, татулыққа шақыру – өлеңнің ең бір күшті сарыны.  

Біріңді, қазақ, бірің дос  

 Көрмесең, істің бәрі бос, –  

деген үлкен қоғамдық мәні бар терең мағыналы түйінді ойын ақын ерекше 

тебіреніспен айтады.  

         Ғылым-білімді уағыздаған ағартушы ақын ақылды, білімді адамды аса 

жоғары бағалауы қандай. Не нәрсеге болсын ақыл – таразы ("ақыл-мизан, 

                                                 
6 Мұхтар Әуезов. Әр жылдар ойлары. - Алматы. - 1959. 

 



өлшеу қыл"), дүниенің сырын танып-білуге ақылдың мүмкіндігі шексіз мол 

деп санайды.  

         Абай ақыл туралы айтқанда ақылдылық, естілік деген ұғыммен, 

ақылмен танып-түсіну кабілетін білдіретін ұғымды ажыратып, оларды екі 

нәрсе деп қарайды. "Әуелде бір суық мұз – ақыл зерек" дегенде Абай ақылды 

осы соңғы мағынасында алған. Философиялық тұрғыдан келіп ой мен сезімді 

бір-біріне қарама-қарсы мағынадағы екі ұғым деп қараған Абай, "суық ақыл" 

мен "ыстық жүрек" (ыстық сезім) бір-бірін толықтырады деп санайды. Осы 

екеуіне қайрат, жігер қосылса ғана, адамның қасиеті кемеліне келеді деп 

есептейді.  

         Абай поэзиясының танымдық, тәрбиелік мәнін терең түсініп, оны адам 

мінезін, заманды түзетудің күшті құралы деп қарағанын көптеген 

өлеңдерінен, әсіресе, сөз өнері, ән-күй туралы ой-толғамдарын арнайы 

баяндайтын "Мен жазбаймын өлеңді ермек үшін", "Өлең – сөздің патшасы, 

сөз сарасы", "Біреудің кісісі өлсе қаралы – ол", "Көңіл құсы құйқылжыр шар 

тарапқа", "Құлақтан кіріп бойды алар", "Өзгеге көңілім тоярсың" секілді 

шығармаларынан толық байқаймыз. Ұлы ақын өлеңді, поэзиялық шығарманы 

кім қалай қабылдайтынына, яғни тыңдаушыларға үлкен мән береді. Сөзді 

түсінетін, зейіні жетіп ұғатын, содан өзіне сабақ алатын адамдар болса ғана, 

оның ықпал-әсері күшті болатынын естен шығармайды.  

         Абайға дейінгі қазақ ақын-жыршылары шығыс халықтарының аңыз-

ертегілерін, дастандарын қызықтап, ел арасына жыр ғып таратып келсе, енді 

орыс әдебиетін оқып, үйренуге, орыс ақын--жазушыларының шығармаларын 

насихаттауға көңіл бөле бастады. Әрине, шығыс халықтарының әдеби 

нұсқаларына кұштарлық та көбеймесе азайған жоқ. Абайдың поэмаларына 

негізінен шығыс сарындары арқау болғаны белгілі. Шығыс әдебиетінен 

келген сюжеттер көптен таныс үйреншікті дүние секілді болса, орыс 

әдебиеті, поэзиясы мүлде жаңа құбылыс еді. Орыс классиктерінің 

шығармалары қазақ даласында озат адамгершілік идеялардың жаршысы бола 

алатыны Абай назарынан тыс қалмағаны анық. Орыс әдебиетінен оқығаны 



қаншалық көп болса да, ол поэзиялық шығармаларды аударуға келгенде 

үлкен талғампаздықпен қарап, Пушкин, Лермонтов, Крылов секілді 

ақындардың кейбір өлеңін ғана іріктеп алады
7
.  

         Абайдың аудармалары жайлы сөз қозғағанда, оларды саралап, жіктеп, 

орыс классиктерінен аударма және белгілі шығарманың сарынымен 

жазылған төл шығарма деп екі топқа бөліп қарастыру қажет. Өйткені аударма 

деп аталып, аударма саналып жүрген бірталай өлеңдері, әрине, осы сөздің 

бүгінгі қалыптасқан, қолданылып жүрген тура мағынасындағы аударма емес. 

Олар – не бір белгілі шығармамен сарындас келетін, жарыса жазылған, көп 

дегенде жартылай тәржімаланған, түгелдей алғанда өзіндік төл тума 

шығармалар.  

         Абай қарасөздерінде әңгіме-сұхбат жанрының өзіндік өзгешелігін 

толық пайдаланып, адал еңбек ету, егін салу, саудамен айналысу, өнер 

үйрену, білім-ғылымды игеру, қоғамдағы әртүрлі топтардың қылып жүрген 

адамгершілік, имандылық секілді бірталай көкейкесті әлеуметтік мәселелерді 

кеңінен толғайды, үлкен көрегендікпен көптеген құнды пікірлер түйеді. Егін 

салу, сауда істеу, өнер, ғылым іздеу қажеттігін елдің өмір-тұрмыс жағдайына, 

негізгі қарекетіне, күнделікті атқаратын істеріне байланыстыра айтады, 

халықтың өмірін, әртүрлі топтың өкілдерінің мінез-құлқын, ой-ниетін 

нақтылы, жан-жақты талдай отырып сөз етеді. Болыс сайлау мәселесін сөз 

қылғанда да сол кездегі нақтылы қоғамдық жағдайды, елдің әдет-ғұрпын, 

ұғым-түсінігін толық ескеріп отырады. Абайдың қарасөздері қазақ 

әдебиетінде көсемсөз, көркем прозаның қалыптасып дамуына соны із салған 

елеулі жаңалық еді.  

         Абайдың шығармаларында ойшылдық пен суреткерлік ажырамас бірлік 

тауып, аса маңызды, азаматтық, халықтық мәселелерді терең толғайтын жаңа 

сапалы поэзияның тууына негіз болды. Қазақ әдебиеті шынайы жазба 

 Жұмалиев Қ. Абайға дейінгі қазақ поэзиясы және Абай поэзиясының тілі. Алматы, 

1948 

 



әдебиет үлгісіндегі нағыз лириканың жаңа түрлерімен молықты және осының 

өзі Абайдың ұлттық поэзиямыздағы ой-сезім жүйесін шексіз байытып, сөздің 

мағыналық, суреттілік қуатын арттыруына, тіл ұстартуына зор мүмкіншілік 

туғызып, бұл салада ақынның жаңалық табуына ақ жол ашты.  

         Кейінгі кездерде Абайды әр қырынан танып-түсінуге себі тиерліктей 

құнды пікірлер айтылып жүргені құптарлық демекпіз. Сонымен қатар ара-

кідік артық-кем айтылғандары да бой көрсетіп калады. Абайды әлемдік 

кеңістікке шығарудың жөні осы деп оны әркіммен (олар қанша мықты болса 

да) оп-оңай жақындастыруға бейім тұрушылық орынды дей алмаймыз. 

Өйткені жекелеген ой-пікір, сөздер мен сөз тіркесінің ұқсастығы деген 

кімнен де болсын табылады. Өзгеден өнеге алуда әр ақында, ойшыл адамда 

бола береді. Бірақ басқадан ықпал, әсер алып ешкім де ұлы ақын, дана ойшыл 

бола алмайтынын естен шығармаған жөн.  

         Абайдың нағыз дана және дара екенін асқан көрегендікпен тани білген 

Ахмет Байтұрсыновтың "Абайды қазақ баласы тегіс танып, тегіс білуі керек" 

дегенін де еске алған артық болмас. Бұл осы ғасырдың бас кезінде айтылған, 

алайда бүгін де мәнін жойған жоқ. Қанша жемістеріміз бен жетістіктеріміз 

бар десек те, қазіргі жастардың жайын ойласақ, жетпей жатқаны да аз емес. 

Абай сөздерін тек ақындық өнерге, әдебиетке құштар жастар ғана емес, жас 

буын өкілдері тегіс білуі керек екенін атап айтсақ, Ахаң айтқан осы ойды 

үнемі есте тұту кажеттігі айқындала түседі
8
.  

         Ал Абайды басқа елдердің өкілдеріне таныту жағынан да бірталай іс 

тындырылғаны белгілі дей отырып, бұл бағытта да әлі атқарылуға тиіс 

шаралар шаш-етектен. Абай мұрасын басқа тілдерге аудару, оны шет 

тілдерінде насихаттау алдағы кездерде жалғасын таба бергені абзал.  

         Өзі туған халқының әдебиетімен қатар дүние жүзі мәдениетіне үлкен 

үлес қосқан ұлы Абайдың өлмес, өшпес мұрасы халқымыздың игілігіне аса 

берумен бірге, басқа елдердің де кәдесіне жарап, рухани қажетін өтей 

беретіні кәміл
9
.  

     Бүгінгі таңда Абайдың арман – мұраты орындалып, халқымыз азат, еліміз 

тыныш. Жастарға жақсы білім алып, бабалар мұратын іске асыру керек 

болса, Абайдың рухани әлемі бүгінгі қазақ елінің гүлденуіне, өркендеуіне 

қашанда қызмет ете бермек.  

 «Өлді деуге бола ма ойлаңдаршы, 

 Өлмейтұғын артына сөз қалдырған
10

...»-деп Абай өзі айтқандай қазақ 

әдебиетінің асқар тауы, заңғар шыңы – Абайдың мұралары мен оның өшпес 

даңқы мәңгі жасайды. 

                                    ҚОРЫТЫНДЫ 

Егемендігін алған елімізде жаңа ғасыр алдында оқытудың жаңа жүйесі 

қалыптасуда, ертеңгі күнге бағытталған рухани жаңарудың ірге тасы 

қалануда. Осындай жаңалықтар оқушылардың ақыл-ойын шығармашылығын 

дамыту мәселелерін шешеді. Білімнің сапасын көтереді. 

Бүгін мектеп қабырғасындағы әрбір өскелең ұрпақ - ол ертеңгі қоғам 

иесі. Сондықтан да оқтудың алғашқы сатысынан бастап оќушыларға сапалы 

білім мен сапалы тәрбие беру, халықтық педагогиканың нәрлі қайнарымен 

сусындату болашақ ұстаз білуі ти і с .  

Осы аталған тақырып бойынша бітіру жұмысымдағы мақсатым: 

Адамгершілікке, ұқыптылыққа, сыпайылыққа тәрбиелеу. Жобалап оқыту 

тәсілдерін дамыту мен қалыптастыру жолдарын пайдалана отырып, 

балаларды ата-бабамыздың нақыл сөздерімен таныстыру, адамгершілік пен 

адамзаттыққа тәрбиелеу. Абай Құнанбаев туралы білімдерін дамыту. 

Еліміз егемендікке ие болып  өз алдына мемлекет мәртебесіне жетіп, 

бүкіл әлемге, жер жүзіне өзінің елдігін, саясатын танытатын жан-жаққа жетіп 

отыр. 

Еліміздің елдігін танытатын біздің болашақ балаларымыз. 

"Мектеп - қазақтарға білім берудің басты құралы... Ал біздің барлық 

үмітіміз, қазақ халқының келешегі осы тек қана осы мектептерде" - деп 

Ыбырай Алтынсарин атамыз айтқандай, бүгінгі мектептерден де қоғамның 

үміті зор. 

Оќушыға белгілі бір көлемдегі білім білік, дағдыларды меңгертумен 

бірге табиғат, қоғам, адам, айналаны қоршаған дүние туралы танымын 

қалыптастыру, оның жеке басының қаситеттерін жан-жақты дамыту, жоғарғы 

адамгершілік принциптерге тәрбиелеу бүгінгі күннің басты талабы. 

А.С.Макаренко баланың мінез-құлқы бес жасқа дейін қалыптасады, ал 



американың психолог - ғалымы Білім 7-8 жасқа дейін қалыптасады дейді. 

Әрине әр баланың табиғаты әр түрлі. Бірінің есте сақтау қабілеті зор 

болса, ал екіншісінің ойлау қабілеті зор, ал үшіншісінің елестету қабілеті 

дамыған. 

Жобалай оқыту жүйесінде оқытудың барлық кешенді мақсаттары мен 

шешімдері бала дамуына бағытталған. Сондықган соның нәтижесінде барлық 

бала ойлауға, ізденуге, қорытындылауға жетелейді. Абай шығармалары 

арқылы мүны жүзеге асыруға болады. 

"Асығыс түбі өкініш, ойланып алмақ сабыр - сол. " Оқушылардың өз іс-

әрекетін санаға салып отыру, пікірін игертуге күш салу, оларды өзін 

тәрбиелеуге бейімдейді. Абай шығармалары арқылы адамгершілік 

қаситеттерді дәріптеп жат қылықгардан жирендіріп, балаларға үлкен ой 

салады. 

Бұл орайда біздің пікіріміз бойынша Абай шығармалары тәрбиелік 

мақсатқа қол жеткізудің кұралы ретінде қарастырылуы, тәрбиелік іс-

шараның мазмұны емес, керісінше тәрбиелік мазмұнды жүзеге асыратын 

құрал болуы керек. 

    Қорыта айтқанда, мектептерде басқа пәндермен қатар әдебиет пәнінің, оны 

беретін мұғалімнің оқушыларды жан-жақты тәрбиелеуде атқаратын 

мақсаттары мен міндеттерін анықтадық. Абай аудармаларын, қара сөздерін 

жобалап оқыту барысында  оқушылардың  әділеттілік, борыш, ұят, адалдық, 

ерлік, намыс сияқты моральдік категорияларға ерекше көңіл бөлетіндігі 

дәлелденді. 

НАУАИ  МЕМЛЕКЕТТІК  ПЕДАГОГИКА  ИНСТИТУТЫ 

«Шет тілдер» факультеті Қазақ тілі және әдебиеті бөлімінің 

4 «А» -курс талапкері  Маханбетова Асияның                       

«А.Құнанбаев аудармаларын, қара сөздерін жобалап оқыту»  атты бітіру 

жұмысына жазылған 

П І К І Р 

              4 «А» курс талапкері Маханбетова Асияның «А.Құнанбаев 

аудармаларын, қара сөздерін жобалап оқыту»»  атты  тақырыбында  

жазған бітіру жұмысымен танысып шықтым. Қазақ әдебиетінің 

көгіндегі жарық жұлдызы ұлы Абай мұрасын танып білу, терең меңгеру оңай 

іс емес. Абайдың мұрасы – қазақтың ең қасиетті қазынасы. Абай өзінің туған 

халқымен мәңгі – бақи бірге жасайды, ғасырлар бойы қазақ елін жаңа 

биіктерге, асқар асуларға шақыра береді.  

     Талапкер  бітіру жұмысын кеңейтілген жоспар бойынша  жүйелеп жазған. 

Кіріспе бөлімінде тақырыпты таңдаудағы мақсаты, маңызы, өзектілігіне 

назар аударған. Тақырыптың кейінгі бөлімдерін ғылыми пікірлерге сүйене 

отырып, негізгі материалдарды алып, өзінің көзқарасын нақты айта білген. 

Әрбір тарауды қорытындылап отырған. 

    Тақырып бойынша көп ізденген, әдебиеттерден орынды пайдалана білген. 

Әдебиет оқыту методикасына сүйене отырып, Абай аудармаларын, қара 

сөздерін жобалап оқытуды инновациялық әдіспен  үйренудің   үлгілерін 

ұсынған. 

   Жоғарыдағы айтылған ой – пікірлерді қорыта айтқанда, талапкердің бітіру 

жұмысы талапқа жауап береді  деп сенемін. 

